
Anar Eyvazov: Azərbaycan Ordusunun 
bölmələri növbəti humanitar atəşkəs 
rejiminə bütün cəbhəboyu riayət edir

Bu barədə Müdafiə Nazirliyinin 
mətbuat xidmətinin mətbuat katibi 
polkovnik-leytenant Anar Eyvazov 
oktyabrın 26-da Hərbi İnformasiya 
Mərkəzində keçirilən brifinqdə deyib.

Anar Eyvazov bildirib ki, 
Ermənistan silahlı qüvvələrinin 
bölmələri yeni humanitar atəşkəs 
rejimi qüvvəyə mindikdən bir neçə 
dəqiqə sonra - saat 08.05-dən 
etibarən onu kobudcasına pozaraq 
Tərtər, Ağdam, Ağcabədi, Füzuli, 
Qubadlı və Laçın istiqamətlərində 
yerləşən bölmələrimizin mövqelərini 
və yaşayış məntəqələrimizi, o 

cümlədən Ermənistanın Berd, 
Çəmbərək və Vardenis rayonları 
ərazisindən Tovuz, Gədəbəy və 
Daşkəsən rayonlarını müxtəlif növ 
atıcı silahlar, minaatanlar və top-
lardan atəşə tutub. Bir qədər əvvəl 

– saat 18:15-də düşmən “Smerç” 
yaylım atəşli reaktiv sistemindən 
Tərtər şəhərini atəşə tutub. Atılan 
üç raketdən biri hava hücumundan 
müdafiə bölmələrimiz tərəfindən 
zərərsizləşdirilib. Ümumilikdə dünən 

ərzində Tərtər daxil olmaqla yaşayış 
məntəqələrimizə 200-dən çox mərmi 
atılıb.

Müdafiə Nazirliyinin mətbuat 
katibi deyib ki, Xocalı rayonunun 
Çanaqçı kəndinin guya Azərbaycan 
Ordusu tərəfindən atəşə tutulma-
sı, o cümlədən Ordumuza məxsus 
zərbə pilotsuz uçuş aparatının 
cəbhə xəttində guya məhv edilməsi 
barədə düşmən tərəfindən yayı-
lan məlumatlar yalandır. Əksinə, 
Ermənistan-Azərbaycan dövlət 
sərhədinin Daşkəsən rayonu 
sahəsində bölmələrimizin mövqeləri 
üzərində uçuş keçirməyə cəhd 
göstərən düşmən kvadrokopteri atıcı 
silahlardan açılan atəşlə məhv edilib.

“Canlı qüvvə ehtiyatları 
tükənməkdə olan düşmən döyüşlərə 
daha çox könüllüləri, muzdlu və 
əcnəbi terrorçu döyüşçüləri, o 
cümlədən uşaqları cəlb etməyə 
çalışır. Belə olan halda isə düşmənin 
döyüş sahəsində vəziyyətə nəzarət 
edə bilməsi praktiki cəhətdən müm-
kün deyil. Nizami ordumuz düşmənin 
istənilən hücum və təxribatlarının qar-
şısını almaq üçün döyüşə tam hazır 
vəziyyətdədir”, – deyə Anar Eyvazov 
vurğulayıb. 

“Xalq qəzeti”

CƏBHƏDƏN  SON  XƏBƏRLƏR
Oktyabrın 26-da saat 08.05-də 

Ermənistan silahlı qüvvələri yeni 
humanitar atəşkəs rejimini poza-
raq Laçın şəhəri istiqamətindən 
Laçının Səfiyan kəndində yerləşən 
Azərbaycan Ordusunun bölmələrini 
artilleriya atəşinə tutub.

* * *
Ermənistan silahlı qüvvələri yeni 

humanitar atəşkəs rejimini kobud 
şəkildə pozaraq oktyabrın 26-da 
Tərtər şəhərini və rayonun kəndlərini 
artilleriya atəşinə tutub.

* * *
Yeni humanitar atəşkəs rejimi-

nin elan olunmasına baxmayaraq, 
Ermənistan silahlı qüvvələri bütün 
cəbhəboyu, eləcə də Ermənistan-
Azərbaycan dövlət sərhədində 
yerləşən yaşayış məntəqələrimizi və 
bölmələrimizin mövqelərini müxtəlif 
növ atıcı silahlar, minaatanlar və 
toplardan atəşə tutur.

Müdafiə Nazirliyinin mətbuat 
xidmətindən bildirilib ki, səhər saat-
larından başlayaraq Ermənistanın 
Berd, Çəmbərək və Vardenis rayon-
ları ərazisindən Azərbaycanın Tovuz, 
Gədəbəy və Daşkəsən rayonlarının 
əraziləri düşmən tərəfindən atəşə 
tutulub.

Eyni zamanda Tərtər, 
Ağdam, Füzuli, Laçın və Qubadlı 
istiqamətlərində yerləşən 

bölmələrimizin mövqeləri də düşmən 
tərəfindən atəşə məruz qalır.

* * *
Azərbaycanın hərbi aviasiya 

vasitələrindən istifadə etməsi barədə 
Ermənistan tərəfinin yaydığı xəbər 
yalandır və növbəti dezinformasiyadır. 

Müdafiə Nazirliyinin mətbuat 
xidmətindən bildiriblər ki, Azərbaycan 
əldə olunmuş yeni humanitar atəşkəs 
rejimi barədə razılığa riayət edir.

* * *
Ermənistan silahlı qüvvələri yeni 

humanitar atəşkəs rejimini pozmaqda 
davam edir.

Müdafiə Nazirliyinin mətbuat 
xidmətindən bildiriblər ki, oktyabrın 

26-sı saat 11.20-də Ermənistan 
silahlı qüvvələri Ağcabədi rayonunun 
ərazisini artilleriya qurğularından 
atəşə tutub.

* * *
Xocalı rayonunun Çanaqçı 

kəndinin (keçmiş Əsgəran rayonunun 
Avetaranots) guya Azərbaycan Ordu-
su tərəfindən atəşə tutulması barədə 
Ermənistanın yaydığı məlumatın heç 
bir əsası yoxdur və yalandır.

Bu barədə Müdafiə Nazirliyinin 
mətbuat xidmətinin yaydığı 
məlumatda bildirilib. 

Məlumatda qeyd olunub ki, qoşun-
larımız bütün cəbhəboyu yeni huma-
nitar atəşkəs rejiminə əməl edir. 

* * *
Azərbaycan Ordusuna məxsus 

zərbə pilotsuz uçuş aparatının 
(PUA) cəbhə xəttində guya məhv 
edilməsi barədə Ermənistanın yay-
dığı məlumatın heç bir əsası yoxdur 
və yalandır.

Müdafiə Nazirliyinin mətbuat 
xidmətindən bildiriblər ki, tam 
əksinə, dünən günorta saatlarında 
Ermənistan-Azərbaycan dövlət 
sərhədinin Daşkəsən rayonu 
sahəsində bölmələrimizin mövqeləri 
üzərində uçuş keçirməyə cəhd 
göstərən düşmən kvadrokopteri 
atıcı silahlardan açılan atəşlə məhv 
edilib.

Azərbaycan Ordusunun şəhid hərbçisi 
Dmitri Solnsev II Fəxri xiyabanda dəfn olunub

Mərasimdə şəhidin bacısı oğlu 
Anar Süleymanov dayısının sentyabr-
da cəbhəyə könüllü yollandığını bildi-
rib. Qeyd edib ki, D.Solnsev ali təhsilini 
Azərbaycan Dövlət Neft və Sənaye 
Universitetində alıb. Magistratura 
pilləsini qırmızı diplomla bitirən Dmitri 
vətənpərvər insan idi. O, koronavirusa 
qarşı mübarizə dövründə TƏBİB-də 
könüllü kimi çalışıb. 

Şəhidin bacısı Yuliya Solnseva 
qardaşının cəbhəyə getmək arzusu 
ilə yaşadığını vurğulayıb, onunla fəxr 
etdiklərini deyib.

Azərbaycan Dövlət Neft və Sənaye 
Universitetinin kafedra müdiri Lalə 
Bəkirova çıxışında bütün şəhidlərimizin 

ruhuna Allahdan rəhmət diləyib. Bildirib 
ki, şəhidlərimiz doğma torpağın azadlı-
ğı uğrunda canlarını fəda ediblər. Bizim 
borcumuz onların xatirəsini ehtiramla 
yad etməkdir. Ağır dərddir, lakin hər 
dəfə Prezident İlham Əliyevin xalqla 
bəyan etdiyi qələbə xəbərləri ürəyimizə 
su səpir. Şəhidlərimizin qanının yerdə 
qalmamağı bizi təsəlli edir.

Mərasimdən sonra Azərbaycan 
Ordusunun şəhid hərbçisi Dmitri Soln-
sevin nəşi Bakıdakı Rus-Pravoslav 
Kilsəsinə gətirilib və burada dini ayinlər 
icra olunub.

Şəhid Dmitri Solnsev II Fəxri 
xiyabanda torpağa tapşırılıb.

Düşmənin yaşayış məntəqələrini atəşə tutması nəticəsində 
297 nəfər, o cümlədən 32 uşaq yaralanıb

Ermənistan ordusunun oktyabrın 4-də, 
11-də və 17-də raket və ağır artilleriya hü-
cumları nəticəsində Gəncədə 10-u qadın, 6-sı 
uşaq olmaqla 26 nəfər həlak olub, 138 nəfər 
yaralanıb. Bundan başqa, şəhərdə mülki inf-
rastruktur obyektlərinə, nəqliyyat vasitələrinə 
külli miqdarda ziyan dəyib.

Baş Prokurorluğun mətbuat xidmətindən 
bildiriblər ki, hazırkı vaxtadək mülki şəxslərdən 
65 nəfər həlak olub. Onlardan 18-i qadın, 10-u 
uşaqdır. Eləcə də 297 nəfər, o cümlədən 69 qadın 
və 32 uşaq yaralanıb. 

* * *
Azərbaycan Respublikasının Baş Prokurorluğu 

Ermənistanın təxribatları nəticəsində sentyabrın 27-
dən oktyabrın 26-sı saat 12:00-dək dinc əhaliyə qar-
şı törədilmiş cinayətlərin statistikasını təqdim edib.

Baş Prokurorluğun mətbuat xidmətindən 
bildiriblər ki, Ermənistan silahlı qüvvələrinin yaşayış 
məntəqələrimizi ağır artilleriya qurğularından və 
raket sistemlərindən atəşə tutması nəticəsində 
mülki şəxslərdən 65 nəfər həlak olub, 297 nəfər isə 
xəsarət alıb. Bundan başqa, Ermənistan ordusunun 
intensiv ağır artilleriya və raket atəşi nəticəsində 
2243 ev, 90 çoxmənzilli yaşayış binası və  

402 mülki obyekt yararsız vəziyyətə düşüb. 
Qeyd edək ki, rəşadətli Azərbaycan Ordusu-

nun sarsıdıcı cavab zərbələri qarşısında sürətlə 
geri çəkilən düşmən beynəlxalq hüququn norma 
və prinsiplərini, 1949-cu il tarixli Cenevrə konven-
siyaları və onların Əlavə protokollarını, BMT-nin 
Təhlükəsizlik Şurasının qərar və qətnamələrini 
kobud şəkildə pozaraq, Azərbaycanın dinc əhalisini 
qəsdən hədəfə almaqla döyüş əməliyyatlarının 
aparıldığı bölgədən uzaqlıqda yerləşən Azərbaycan 
şəhərlərini və əhalinin sıx yaşadığı məntəqələri 
intensiv atəşə tutur. 

“Xalq qəzeti” 

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№ 411 					      Bakı şəhəri, 26 oktyabr 2020-ci il

“Notariat hərəkətlərinin aparılması qayda-
ları haqqında Təlimatın təsdiq edilməsi barədə” 
Azərbaycan Respublikası Nazirlər Kabinetinin 
2000-ci il 11 sentyabr tarixli 167 nömrəli 
Qərarında dəyişiklik edilməsi haqqında

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

Azərbaycan Respublikası Nazirlər Kabine-
tinin 2000-ci il 11 sentyabr tarixli 167 nömrəli 
Qərarı (Azərbaycan Respublikasının Qanunve-
ricilik Toplusu, 2000, № 9, maddə 693; 2001, 
№ 11, maddə 722; 2002, № 3, maddə 148, № 
7, maddə 455, № 10, maddə 635; 2003, № 10, 
maddə 629; 2005, № 4, maddə 386, № 6, maddə 
534, № 8, maddə 782, № 10, maddə 977, № 11, 
maddə 1061, № 12, maddələr 1228, 1231; 2006, 
№ 3, maddə 297, № 8, maddə 731, № 9, maddə 
830, № 10, maddə 902, № 11, maddə 994; 2008, 
№ 2, maddə 108, № 4, maddə 316, № 8, maddə 
787; 2009, № 2, maddə 148, № 10, maddələr 
846, 849, № 12, maddə 1079; 2010, № 6, maddə 
555; 2011, № 10, maddə 971; 2012, № 3, maddə 
263, № 5, maddələr 489, 495, № 7, maddə 777, 
№ 11, maddə 1206, № 12, maddə 1354; 2013, 
№ 4, maddə 444, № 5, maddə 578; 2014, № 1, 
maddə 74, № 5, maddələr 552, 589, № 6, maddə 
746, № 8, maddə 1019, № 12, maddə 1685; 
2015, № 12, maddə 1580; 2016, № 3, maddə 

611, № 4, maddələr 777, 814, № 6, maddə 1226, 
№ 8, maddə 1449, № 11, maddə 1937; 2017, 
№ 1, maddə 135, № 3, maddə 493, № 6, maddə 
1245, № 7, maddə 1491, № 9, maddə 1721, № 
10, maddə 1883, № 12 (II kitab), maddə 2545; 
2018, № 2, maddə 347, № 3, maddə 628, № 4, 
maddə 789, № 5, maddə 1122, № 6, maddələr 
1360, 1367, № 9, maddə 1929, № 10, maddə 
2166; 2019, № 1, maddə 169, № 3, maddələr 513, 
564, № 5, maddələr 938, 967, № 6, maddə 1172, 
№ 7, maddələr 1325, 1338, № 10, maddə 1674; 
2020, № 6, maddə 783; Azərbaycan Respubli-
kası Nazirlər Kabinetinin 2020-ci il 15 oktyabr 
tarixli 394 nömrəli Qərarı) ilə təsdiq edilmiş 
“Azərbaycan Respublikasında notariat hərəkət-
lərinin aparılması qaydaları haqqında Təlimat”ın 
7-ci hissəsinə aşağıdakı məzmunda otuzuncu 
abzas əlavə edilsin:

“İcra haqqında” Azərbaycan Respublikasının 
Qanununa uyğun olaraq icra hərəkətlərinin həyata 
keçirilməsi ilə əlaqədar borclu şəxslərlə bağlı 
notariat hərəkətləri (vərəsəlik, ər-arvadın ümumi 
əmlakındakı paya mülkiyyət hüququ haqqında 
şəhadətnamələr, müqavilələr və etibarnamələr) 
və vərəsəlik işlərinin açılıb-açılmaması barədə 
məlumatlar icra məmurlarına elektron sorğular 
əsasında “Elektron notariat” informasiya sistemi 
vasitəsilə real vaxt rejimində verilir.”.

Əli ƏSƏDOV 
Azərbaycan Respublikasının Baş Naziri

Ermənistanın atdığı mərmilər nəticəsində 
döyüş zonasından kənarda yerləşən 

meşəlik ərazidə yanğın olub

Fövqəladə Hallar Nazirliyindən (FHN) 
bildirilib ki, döyüş zonasından kənarda 
yerləşən Daşkəsən rayonunun ərazisi 
Ermənistan Respublikasının ərazisindən 
mərmi atəşlərinə məruz qalıb. Nəticədə 
meşəlik ərazidə yanğın baş verib. 

Yanğının söndürülməsi üçün əraziyə 
FHN-nin Dövlət Yanğından Mühafizə 
Xidmətinin müvafiq qüvvələri, Ekologiya və 
Təbii Sərvətlər Nazirliyinin regional meşə 
təsərrüfatı mərkəzinin əməkdaşları cəlb 
olunublar. Yanğın mürəkkəb relyefli dağlıq 
ərazidə baş verdiyindən və texnikanın tətbiqi 
mümkün olmadığından onun söndürülməsi, 
əsas etibarilə əl əməyindən istifadə edilməklə 
həyata keçirilir. Hazırda yanğının geniş 
əraziyə yayılmaması və söndürülməsi 
istiqamətində təxirəsalınmaz tədbirlər davam 
etdirilir.

Qeyd edək ki, Fövqəladə Hallar Nazirliyi 
hazırda gücləndirilmiş iş rejimində fəaliyyət 
göstərir. Baş verən hər hansı fövqəladə 
hadisə ilə əlaqədar nazirliyin 112 – “qaynar” 
telefon xəttinə dərhal məlumat verilməsi 
xahiş olunur.

AZƏRTAC

Dövlət Komissiyası: Ermənistan əsirlərin 
və saxlanılan şəxslərin azad edilməsi və 

meyitlərin qaytarılması ilə bağlı Azərbaycanın 
təkliflərinə indiyədək cavab verməyib

Oktyabrın 10-da Moskvada humanitar 
atəşkəs razılığının əldə edildiyi vaxtdan 
etibarən Əsir və itkin düşmüş, girov gö-
türülmüş vətəndaşlarla əlaqədar Dövlət 
Komissiyasının sədri Əli Nağıyevin və 
digər səlahiyyətli şəxslərin Beynəlxalq 
Qızıl Xaç Komitəsinin (BQXK) Azərbaycan 
nümayəndəliyinin başçısı ilə görüşlərində 
Azərbaycan Respublikasının həlak olmuş hər 
iki tərəfə aid hərbçilərin meyitlərinin qarşılıq-
lı mübadiləsinə, hətta erməni hərbçilərinin 
meyitlərinin bir hissəsinin birtərəfli qaydada 
geri qaytarmasına, eləcə də Azərbaycanda 
saxlanılan 2 erməni hərbçisinin və 2 mülki 

şəxsin qarşı tərəfdəki 2 azərbaycanlı girovla 
azad edilməsinə hazır olduğu bildirilib.

Komissiyadan AZƏRTAC-a bildiriblər 
ki, eyni zamanda, Azərbaycan tərəfinin 
Ermənistan silahlı qüvvələrinin geri 
çəkilərkən döyüş bölgəsində qoyub getdiyi 
85 yaşlı erməni qadının da birtərəfli qayda-
da azad edilməsinə hazır olduğu diqqətə 
çatdırılıb.

Qeyd olunanlara baxmayaraq, Ermənistan 
Respublikası əsirlərin və saxlanılan şəxslərin 
azad edilməsi və meyitlərin qaytarılması ilə 
bağlı Azərbaycan Respublikasının təkliflərinə 
indiyədək cavab verməyib.

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№ 414 					      Bakı şəhəri, 26 oktyabr 2020-ci il

“Dövlət torpaq kadastrı, torpaqların moni-
torinqi və yerquruluşu ilə bağlı bəzi normativ 
hüquqi aktların təsdiq edilməsi haqqında” 
Azərbaycan Respublikası Nazirlər Kabinetinin 
1999-cu il 7 iyun.tarixli 94 nömrəli Qərarında 
dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

Azərbaycan Respublikası Nazirlər Kabinetinin 
1999-cu il 7 iyun tarixli 94 nömrəli Qərarı 
(Azərbaycan Respublikasının Qanunvericilik Top-
lusu, 1999, № 6, maddə 373, № 11, maddə 654; 
2000, № 2, maddə 116; 2001, № 1, maddə 70, № 
5, maddə 350; 2002, № 11, maddə 675; 2006, № 
11, maddə 994; 2009, № 10, maddə 846; 2015, № 
10, maddə 1223, № 11, maddə 1411; 2016, № 10, 
maddə 1708; 2017, № 4, maddə 657, № 5, maddə 

965; 2018, № 3, maddə 629) ilə təsdiq edilmiş 
“Dövlət torpaq kadastrı fondunun yaradılması, 
istifadəsi və mühafizəsi haqqında Əsasnamə”nin 
III bölməsində aşağıdakı dəyişikliklər edilsin:

1. 3-cü hissənin altıncı abzasının sonunda 
nöqtə işarəsi nöqtəli vergül işarəsi ilə əvəz edilsin 
və aşağıdakı məzmunda yeddinci abzas əlavə 
edilsin:

“icra məmurlarına “İcra haqqında” Azərbaycan 
Respublikasının Qanununa uyğun olaraq icra 
hərəkətlərinin həyata keçirilməsi üçün.”. 

2. 5-ci hissənin onuncu abzasının sonunda nöqtə 
işarəsi nöqtəli vergül işarəsi ilə əvəz edilsin və aşa-
ğıdakı məzmunda on birinci abzas əlavə edilsin:

“İcra haqqında” Azərbaycan Respublikasının 
Qanununa uyğun olaraq icra hərəkətlərinin həyata 
keçirilməsində.”.

Əli ƏSƏDOV 
Azərbaycan Respublikasının Baş Naziri

Ermənistan silahlı qüvvələri humanitar 
atəşkəs rejimini kobudcasına pozaraq 
Azərbaycan əhalisinin sıx yaşadığı ya-
şayış məntəqələrini, mülki obyektləri, 
o cümlədən fərdi və çoxmənzilli ya-
şayış binalarını, təsərrüfatları ağır ar-
tilleriya qurğularından və raketlərdən 
atəşə tutmaqla yanaşı, ekoloji terrora 
da əl atmaqda davam edir.

Müzəffər Ali Baş Komandan, Prezident İlham 
Əliyevin göstərişinə əsasən Azərbaycan Ordusunun 
bölmələri oktyabrın 26-sı saat 08.00-dan qüvvəyə 
minmiş növbəti humanitar atəşkəs rejiminə bütün 
cəbhəboyu riayət edir. 

Azərbaycan Ordusunun işğal altındakı torpaqlarımızın azadlığı 
uğrunda döyüşlərdə şəhid olmuş hərbi qulluqçusu Dmitri 
Solnsev ilə vida mərasimi keçirilib. AZƏRTAC xəbər verir ki, 
vida mərasimində dövlət qurumlarının rəsmiləri, Milli Məclisin 
deputatları, ictimaiyyətin nümayəndələri iştirak ediblər. 

